
Donostia, 2016ko maiatzaren 20a

KATU KOLONIEN CES KONTROLARI BURUZKO KONTROL MOZIOA

Loïc  Alejandrok,  Irabazi  Donostia  udal  taldeko  zinegotziak,  Udal  Araudi  Organikoaren 98.  artikuluaren

babesean,  Lurralde  Garapen  eta  Planifikazio  Batzordean  eginiko  interpelazioaren  ondorioz,  KONTROL

MOZIO hau aurkezten du animalien kontrolari buruz; zehazki, katu kolonien kontrolari buruz.

JUSTIFIKAZIOA

Jendeak abandonatzen duen katu kopuru handiaren eta animalia hauen ugalkortasunaren ondorioz, katu

koloniak sortzen dira hirietako kaleetan, kontrolik gabe ugaldu eta eragozpenak sor ditzaketenak.

CES  prozedurak  (Harrapatzea/Antzutzea/Askatzea,  gaztelaniaz)  kaleko  katu  koloniak  kontrolatzen

laguntzen du, koloniako katu guztiak edo gehienak antzutuz.

Teknika  honi  esker,  berehala  egonkortzen  da  koloniaren  tamaina,  baldin  eta  gutxienez  animalia  heldu

ugalkorren % 70 antzutzen badira. % 100 inguruko antzutzeak animalia populazioaren txikitze gradual bat

eragiten du, epe jakin batean. CES prozeduraren abantailak hauexek dira:

 Drastikoki murrizten dira kaleko katuek sortzen dituzten zalaparta eta eragozpenak: katuen mauak,

borrokak eta estaltze garaiko zalapartak, ar ugalkorren usaina, beren eremua gernuz markatzen

dutenean...

 Katu antzuek joera txikiagoa dute hara-hona ibiltzeko, eta eragozpen gutxiago sortzen dituzte etxe

inguruetan. 

 Katuen presentziak indibiduo berriak agertzea eragozten du, eta “huts efektua” saihesten du horrek.

Basa animalia populazio guztietan gertatzen da hori (hirietako katu kolonietan ere bai).   

 Ez da eteten arratoi eta saguen kontrol naturala.

 Kaleko katuak antzutzean, katu gutxiago eramaten dira animaliak babesteko elkarteetara.

 Koloniaren  jarraipen  egokia  eginez  gero,  txikitu  egiten  dira  kaleko  katuen  gestioak  eragindako

gastuak, katu koloniak hazteari uzten diolako antzutzearen ondorioz, eta indibiduo berriak agertzea

eragozten delako.  

 Kume bakar eta zurtz gutxiago.

Prozedura  honek  ikerketa  zientifikoen  bermea  du  (GEMFE  eta  AVEPA  –Asociación  de  veterinarios

españoles especializados en pequeños animales–), eta antzeko lanak egin dira arrakastaz munduko leku

ugaritan: Erroma,  Paris,  Gijon,  Valentzia,  Tolosa,  Tunisia,  Lamu (Kenyak uhartea). Gugandik  hurbilago,

Gasteizek  asmoa  du  aurten  CES  prozedura  bati  ekiteko,  boluntario  taldeen  laguntzaz,  eta  Bilbo  ere

norabide berean ari da lanean1.

Aipatzekoa da oro har kolonietan ez dela abandonu kopuruaren igoera esanguratsurik sumatzen, prozedura

ezarri eta gero, aurreko egoerarekin alderatuz gero. 

Donostia duela 20 urte hasi zen CES teknika aplikatzen: kaleko katua harrapatu, antzutu eta askatu egiten

da, herritar batek, animalien babeserako elkarteak edo udal zerbitzuek indibiduo baten presentziaz puntualki

ohartarazten dutenean. 

Gaur  egungo sistemaren emaitzak onak dira,  udal  zerbitzuek diotenez. Dena dela,  katuak identifikazio

puntualen bidez harrapatzen direnez eta harrapaketak sistematizatuak ez direnez, gerta daiteke berriro ere

kolonia baten gaineko kontrola galtzea eta ordura arte antzutze lanetan eginiko ahalegin eta gastu guztiak

alferrikakoak izatea.     

Horregatik,  uste  dugu  kolonien  jarraipen  lana  egitea  funtsezkoa  dela  CES  prozeduraren  barnean,  eta

badirudi udal zerbitzuak iritzi berekoak direla, elkarte animalista bati proposatu diotelako jarraipen horretaz

arduratzea.

Jarraipen formalago eta sistematizatuago batek guztiz eraginkor egingo luke CES prozedura. Era honetako

esku  hartze  eraginkorrenetan, kalean  askatzen  diren  katuak  markatu  egiten  dira,  antzuak  direla

identifikatzeko, eta zaintzaile boluntarioek jana eta babesa eman eta haien jarraipena egiten dute, zeregin

garrantzitsuenetako  bat  izanik  kolonian  katu  berriren  bat  agertzen  den  kontrolatzea. Boluntarioei

prestakuntza ematen zaie (ikus eranskina), identifikatu egiten dira (ikus eranskina) eta atxikipen konpromiso

bat sinatzen dute.

Katuen bizi baldintzak hobetzeaz gainera, katu kolonia saneatu, kontrolatu eta babestu bat gizarte baliabide

interesgarri  bat  izan  daiteke. Adibidez,  Zaragozan,  gurasoak  seme-alabekin  irteten  dira  paseoan  katu

koloniak bisitatzera (katu koloniak panel batean seinalatuta daude – ikus eranskina). Hori horrela, katua

elementu natural bat da hiriaren erdian, entretenimendurako baliabidea eta aukera egokia umeak naturaren

eta animalien zaintzan hezteko. Gainera, aplikazio okupazional, praktiko eta efektibo bat ere eduki dezake

ikastetxe edo laguntza zentro jakin batzuetan2.

Horregatik, honako hau aurkezten dugu:

1 http://www.deia.com/2015/12/27/bizkaia/bilbao/bilbao-tiene-previsto-esterilizar-a-los-gatos-que-viven-en-  
colonias-callejeras

2 1990.  urteaz  geroztik,  Frantziako  Villejuif  hiriko  Paul  Guiraud  ospitale  psikiatrikoak  diruz  laguntzen  du  bere
lorategien inguruan bizi diren ehun katu ingururen antzutzea, txertaketa eta tatuajea. Ospitaleko zuzendariek diote
animalien presentziak mesede egiten diela pazienteei, erantzukizun bat hartzen dutelako beren gain, eta katuei jana
eta babesa emateko interes komunak komunikazioa errazten duela haien artean. 

http://www.deia.com/2015/12/27/bizkaia/bilbao/bilbao-tiene-previsto-esterilizar-a-los-gatos-que-viven-en-colonias-callejeras
http://www.deia.com/2015/12/27/bizkaia/bilbao/bilbao-tiene-previsto-esterilizar-a-los-gatos-que-viven-en-colonias-callejeras


Grupo Político IRABAZI DONOSTIA Talde Politikoa

Ijentea, 1, 20003 Donostia / San Sebastián
irabazi@donostia.eus - Tel. 943481717 - www.irabazidonostia.org

KONTROL MOZIOA

1. Donostiako Udalbatzak Udal Gobernuari eskatzen dio jarri dezala martxan programa bat boluntario

prestatu eta konprometituekin, gaur egungo CES metodoa osatu eta katu kolonien jarraipen formala

eta sistematikoa hobetzeko. 

Sin.: Loïc Alejandro, 

Irabazi Donostia taldeko zinegotzia.

ERANSKINAK

CES Zaragoza: txalekoan Udalaren eta Animaliak Babesteko
Elkartearen logoak ikus daitezke

C
CES Zaragoza: programaren seinalizazioa

CES Zaragoza: boluntarioen prestakuntza


